
Umsögn til Alþingis - Þingskjal 12 - 12. mál
Náttúruhamfaratrygging Íslands tekur heilshugar undir með flutningsmönnum 
tillögunnar um að það sé tímabært að leggja mat á samspil allra þeirra mikilvægu aðgerða 
sem unnið er að á mörgum stöðum, þannig að þær nýtist sem allra best í þágu íbúa 
landsins.

Stjórn Náttúruhamfaratryggingar Íslands fjallaði um þingsályktunartillöguna á fundi 
sínum þann 26. janúar 2022. Stjórn telur óheppilegt að málefni Ofanflóðasjóðs, 
Náttúruhamfaratryggingar Íslands og Bjargráðasjóðs, skuli heyra undir þrjú ráðuneyti. 
Slíkt flækir afgreiðslu mála sem undir málaflokkinn falla og dregur úr gagnsæi í 
stjórnsýslu, skapar hættu á ósamræmi við málsmeðferð og við túlkun lagaákvæða. Þetta 
kann að hafa áhrif á réttarstöðu tjónþola og leiða til togstreitu á milli þessara stofnana og 
þeirra ráðuneyta sem þau falla undir.

Í þessu sambandi skal það nefnt að stjórnarmenn og starfsfólk Náttúruhamfaratryggingar 
Íslands hafa orðið þess vör að þegar náttúruhamfarir verða, þá eiga íbúar oft erfitt með að 
átta sig á því hvert þeir eiga að leita með mál sín og undir hvaða stofnun á vettvangi hins 
opinbera, mál þeirra heyrir. Það er óheppilegt að íbúar á hamfarasvæðum þurfi að reka 
mál sín gagnvart mörgum stofnunum á sama tíma, sérstaklega þeir sem orðið hafa fyrir 
miklu áfalli og búa jafnvel enn við yfirvofandi hættu.

1. Afstaða stjórnar Náttúruhamfaratryggingar Íslands
Stjórn Náttúruhamfaratryggingar Íslands leggur til að stjórnsýsla mála sem lúta að hvers 
kyns náttúruhamförum og tjónum vegna þeirra verði einfölduð. Tryggð verði samfella og 
samræmi í afgreiðslu mála þeirra íbúa sem verða fyrir áfalli í kjölfar náttúruhamfara og 
réttindi þeirra skýrð frekar þar sem jafnræðis og meðalhófs verður gætt. Slíkt mun stuðla 
að hraðari endurreisn samfélagsins og flýta fyrir því að líf íbúa verði eðlilegt að nýju.

Lagt er til að ein stofnun sinni öllum skyldum ríkisins varðandi flóðavarnir, uppkaup eigna 
og vátryggingar gegn náttúruhamförum. Með hliðsjón af loftslagsbreytingum gæti verið 
ástæða til að hugsa flóðavarnir í víðara samhengi, þar sem hagkvæmt kann að vera að 
huga að fjölbreyttari flóðavörnum en vegna ofanflóða. Í þessu sambandi er mikilvægt að 
farið verði yfir lagaumhverfi þessara stofnana til að samræma hlutverk og virkni þeirra, 
líkt og bent var á í niðurstöðum tveggja starfshópa sem skipaðir voru árið 2012 og 2015 
og þegar hafa fjallað um þetta málefni.

Náttúruhamfaratrygging Íslands býr yfir góðri áhættustýringu, mikilli skilvirkni og vel 
skipulögðu gæðakerfi og er fær um að tryggja samræmda og vandaða stjórnsýslulega 
meðferð allra þessara mála. Atvinnuvega- og nýsköpunarráðuneytið 
(Matvælaráðuneytið) óskaði eftir því á síðasta ári að Náttúruhamfaratrygging Íslands 
tæki að sér rekstur og umsjón Bjargráðasjóðs til að styrkja stjórnsýslulega og samræmda 
meðferð þeirra mála. Samningur þess efnis hefur þegar verið undirritaður af báðum 
aðilum, með samþykki Fjármála- og efnahagsráðuneytisins.

Innan stofnunarinnar er mikil þekking á náttúruvá, meðferð stjórnsýslumála, 
endurtryggingum, samningagerð við innlenda og erlenda aðila og öðrum verkefnum sem 

koma til úrslausnar hjá þeim stofnunum sem um ræðir. Stofnunin er reiðubúin til að 
annast öll þau verkefni sem falla undir framangreinda þætti, en telur eðlilegt að sá hluti 
verkefna Ofanflóðasjóðs sem snýr að hættumati og rýmingaráætlunum verði áfram 
unninn af Veðurstofu Íslands. Á árunum 1985-1997 annaðist Viðlagatrygging Íslands, 
sem nú er Náttúruhamfaratrygging Íslands, innheimtu gjalds í Ofanflóðasjóð og umsjón 
með fjármunum hans og býr yfir þeim innviðum sem þarf til að tryggja afstemmingu, 
eftirfylgni og fjárvörslu.

Stjórnin óskar eftir því að fulltrúar Náttúruhamfaratryggingar fái tækifæri til að koma 
fyrir efnahags- og viðskiptanefnd og gera frekari grein fyrir umsögn sinni.

2. Fyrri starfshópar
Árið 2012 var skipuð nefnd sem fékk það hlutverk að leggja fram tillögur um fyrirkomulag 
bóta til tjónþola í kjölfar náttúruhamfara. Þá skilaði meirihluti nefndarinnar niðurstöðu í 
desember 2012, en Hafsteinn Pálsson fulltrúi umhverfis- og auðlindaráðherra skilaði 
séráliti. Tillaga meirihlutans var svohljóðandi.

„Leggur nefndin til að stofnaður verði sérstakur sjóður, Hamfarasjóður, sem 
sinna skuli verkefnum varðandi forvarnir gegn náttúruvá og greiða bætur vegna 
náttúruhamfara sem ekki fást bættar úr vátryggingum. Lagt er til að sett verði 
sérstök lög um hinn nýja Hamfarasjóð og verði í þeim kveðið skýrt á um 
starfsemi hans, hvaða verkefnum hann skuli sinna og stöðu hans í 
stjórnkerfinu. Er það mat nefndarinnar að lög um Hamfarasjóð eigi að heyra 
undir forsætisráðuneytið sem skipi formann stjórnar sjóðsins.. Tillagan gerir 
ráð fyrir að núverandi verkefnum Ofanflóðasjóðs verði í framtíðinni sinnt af 
Hamfarasjóði og að Ofanflóðasjóður hætti þannig starfsemi íþeirri mynd sem hann 
nú er og renni inn í hinn nýja sjóð. Þá er gert ráð fyrir að A-deild Bjargráðasjóðs 
sem hefur með bætur vegna náttúruhamfara aðgera færist inn íHamfarasjóð".

Í október 2015 ákvað ríkisstjórn Íslands, að tillögu forsætisráðherra og fjármála-og 
efnahagsráðherra, að skipaður yrði starfshópur undir forystu umhverfis- og 
auðlindaráðuneytis sem hefði það hlutverk að gera tillögur um stofnun sérstaks sjóðs 
vegna náttúruhamfara, hamfarasjóðs. Starfshópurinn skilað tillögum sínum árið 2016, 
en þar segir:

„Starfshópurinn telur að rök mæli með því að setja á fót sérstakan hamfarasjóð. 
Ávinningur felist íþví að samhæfa verkefm á sviði forvarna og greiðslu bóta vegna 
náttúruvár. Með því væri hægt að hafa á einum stað yfirumsjón með framkvæmd 
verkefna sem tengjast forvörnum og uppgjöri bóta. Þekking myndi aukast og 
yfirsýnyfirforvarnir og tjón tengt náttúruhamförum. Stjórnsýsla þessara mála væri 
samhæfð sem myndi styrkja umsýslu á þessu sviði, bæði vegna faglegra og 
rekstrarlegra verkefna. Starfshópurinn telur núverandi fyrirkomulag hafa gefist 
vel en aukin krafa um forvarnir, skýra umgjörð og aukin tíðni náttúruhamfara 
kalli á styrkingu í umsýslu málaflokksins".

Það er því Ijóst að áður hefur verið komist að þeirri niðurstöðu að rétt sé að sameina krafta 
þessara stofnana til að bæta forvarnir, tryggja faglega og samræmda málsmeðferð og 
styrkja málaflokkinn í heild. Slíkt er enn mikilvægara nú en áður í ljósi hnattrænnar 
hlýnunar og þeirra miklu áhrifa sem hún kanna að hafa á náttúruhamfarir til framtíðar.

3. Hlutverk stjórnvalda í kjölfar atburða
Í kjölfar náttúruhamfara eru fjölmargir aðilar og stofnanir hins opinbera sem hafa 
mikilvægt hlutverk. Strax í kjölfar atburðar eru það lögregla, almannavarnadeild 
ríkislögreglustjóra, almannavarnanefndir viðkomandi svæðis og björgunaraðilar sem 
sinna fyrstu aðgerðum, auk þess sem Veðurstofa Íslands gegnir oft veigamiklu hlutverki 
við hættumat og ráðgjöf varðandi rýmingu á hamfarasvæðum. Á síðari stigum koma 
Náttúruhamfaratrygging Íslands, Ofanflóðasjóður og Bjargráðasjóður að atburðinum eftir 
atvikum til að styðja við þá íbúa sem orðið hafa fyrir áhrifum atburðarins. Þessar stofnanir 
gegna lögbundnu hlutverki við endurreisn samfélagsins í kjölfar tjóna eins og hér mun nú 
fjallað um.

3.1 Náttúruhamfaratrygging Íslands

Tekjur Náttúruhamfaratryggingar Íslands byggja á brunabótamati hinna vátryggðu 
verðmæta. Af húseignum og lausafé greiðast 0,25% af brunabótamati, en af vátryggðum 
veitum, raforkuvirkjum, hafnarmannvirkjum, skíðalyftum og brúm sem eru lengri en 50 
mtr. greiðast 0,2% af endurstofnverði viðkomandi mannvirkis. Heildartekjur ársins 2021 
námu um 3,8 milljörðum króna. Náttúruhamfaratrygging Íslands endurtryggir áhættu 
vegna tjónsatburða yfir 10 milljörðum króna með alþjóðlegum samningum við 25 erlenda 
endurtryggjendur.

Frá árinu 2010 hefur verið lögð mikil áhersla á að innleiða verkferla sem byggja á 
stjórnsýslulögum. Það er sjálfsagður réttur íbúanna að meðferð þeirra mála hjá 
stofnunum ríkisins byggi á vandaðri stjórnslýslu. Í því felst meðal annars að mál þeirra 
séu rannsökuð með fullnægjandi hætti og þeir fái tækifæri til að tjá sig um efni máls áður 
en tekin er ákvörðun í því. Þetta verklag ætti að eiga við um meðferð allra þeirra 
ákvarðana sem teknar eru um aðgerðir sem varða eigur almennings í kjölfar 
náttúruhamfaraatburða.

Almennt hefur gengið mjög vel að greiða úr þeim málum sem hafa komið til afgreiðslu hjá 
Náttúruhamfaratryggingu Íslands á undanförnum árum og niðurstaða úr meginþorra 
allra mála fengist á fáeinum vikum eða mánuðum eftir tjónsatburð. Stærsti atburður sem 
átt hefur sér stað frá árinu 1975 þegar Náttúruhamfaratrygging Íslands (áður 
Viðlagatrygging Íslands) var stofnuð, er jarðskjálftinn á Suðurlandi, árið 2008. Fjöldi mála 
sem þá kom til afgreiðslu hjá stofnuninni var í kringum 5000. Mikilvæg reynsla sem varð 
til í kjölfar atburðarins, leiddi m.a. til þess að gerð var laga- og reglugerðarbreyting árin 
2018 og 2019 til að styrkja enn frekar faglega og skilvirka málsmeðferð.

Skipulag Náttúruhamfaratryggingar Íslands er sérstaklega sniðið að breytilegu umfangi, 
þar sem búast má við því að fjöldi mála sé afar breytilegur frá ári til árs. Allt verklag er 
skráð og stöðugt er unnið að aukinni sjálfvirkni í kerfum til að tryggja að stofnunin ráði 
við mjög stóra tjónsatburði. Auðvelt er að bæta við mörgum starfsmönnum á skömmum 
tíma, þar sem skriflegar leiðbeiningar liggja fyrir vegna allra helstu verkefna sem sinna 

þarf í kjölfar tjónsatburða. Samningar við sérfræðinga á sviði tjónamats liggja fyrir við 
fjórar stærstu verkfræðistofur á Íslandi á grundvelli útboðs og áhersla er lögð á að 
viðhalda þekkingu nokkurra lykilstarfsmanna á hverri verkfræðistofu til að þeir geti 
brugðist við og miðlað þekkingu sinni þegar á þarf að halda.

3.2 Ofanflóðasjóður

Tekjur Ofanflóðasjóðs byggja á brunabótamati allra húseigna á Íslandi. Gjald til 
Ofanflóðasjóðs er 0,3%o af brunabótamati, en tekjur sjóðsins renna í ríkissjóð og því þarf 
Alþingi að samþykkja fjárveitingu til þeirra verkefna sem sjóðurinn sinnir. Miðað við 
áætlað brunabótamat allra húseigna á Íslandi árið 2021 má ætla að heildarinnheimta 
vegna gjalds í Ofanflóðasjóð árið 2021 hafi numið ríflega 3 milljörðum króna.

Í lögum nr. 49/1997 um varnir gegn snjóflóðum og skriðuföllum kemur fram að hlutverk 
sjóðsins er margþætt. Veðurstofa Íslands annast hættumat á grundvelli samninga við 
Ofanflóðasjóð. Veðurstofa Íslands í samráði við lögreglustjóra og almannavarnarnefnd 
annast einnig útgáfu viðvarana og leiðbeinir um rýmingu á hættusvæðum.

Sérstök þriggja manna ofanflóðanefnd er skipuð af umhverfis-, orku- og loftslagsráðherra. 
Formaður nefndarinnar er skipaður án tilnefningar, en aðrir nefndarmenn samkvæmt 
tilnefningu samgöngu- og sveitarstjórnaráðherra og Sambands íslenskra sveitarfélaga. 
Þessi þriggja manna nefnd hefur m.a. það hlutverk að fjalla um og taka afstöðu til tillagna 
sveitarstjórna að varnarvirkjum fyrir hættusvæði sem þegar hafa verið byggð skv. 
aðalskipulagi og ráðstafa fé úr ofanflóðasjóði til hættumats, varnarvirkja gegn ofanflóðum 
og kostnaðar við flutning, kaup eða eignarnám á húseignum, lóðum og öðrum fasteignum. 
Ofanflóðanefnd hefur einnig heimildir til að veita lán úr ofanflóðasjóði sem nemur 
kostnaðarhlut sveitarfélaga, enda sé þeim fjárhagslega ofviða að leggja fram sinn 
kostnaðarhlut. Það er því gríðarlega mikil ábyrgð sem þessari þriggja manna nefnd er falið 
fyrir hönd ríkisins.

Mikil óánægja hefur verið með ólíkt mat á virði húsa á Seyðisfirði í kjölfar aurskriðunnar 
þar í desember 2020. Hús sem sópuðust burt með aurskriðunni voru greidd út af 
Náttúruhamfaratryggingu Íslands á grundvelli brunabótamats, en eigendum húsa sem 
ekki má lengur búa í vegna nýs hættumats er boðið markaðsvirði fyrir sínar eignir á 
grundvelli laga um varnir gegn snjóflóðum og skriðuföllum. Í sumum tilfellum getur 
munað tugum milljóna á þessum ólíku forsendum.

Á liðnu ári hafa komið upp fleiri en eitt tilvik þar sem álitaefni hafa risið um hlutverk 
Ofanflóðasjóðs þegar kemur að flutningi húseigna í eigu fyrirtækja af hættusvæðum. Þá 
hefur verið vísað til 5. gr. reglugerðar nr. 145/1996 um varnir gegn snjóflóðum og 
skriðuföllum, þar sem búið er að þrengja heimildir ofanflóðanefndar til að styrkja flutning 
húseigna af hættusvæðum. Þar hefur verið bætt inn í reglugerð að einungis sé greiddur 
kostnaður vegna íbúðarhúsa en ekki allra húseigna, en þar segir: „Ofanflóðasjóði er heimilt 
að greiða viðkomandi sveitarfélagi allt að 90% af kostnaði við hönnun, undirbúning og 
framkvæmdir við varnarvirki, kaup á lóðum vegna varnarvirkja og húseignum 
(íbúðarhúsum) og kostnaði við flutning húseigna". Það er því ljóst að eigendur 
atvinnuhúsnæðis, hvort sem það eru einstaklingar eða lögaðilar, greiða sama hlutfall af 
brunabótamati húseigna sinna til sjóðsins, en njóta ekki fjárframlags frá sjóðnum til jafns 
við eigendur íbúðarhúsa. Skýra þarf reglur og málsmeðferð sem varða uppkaup húseigna.

3.3 Bjargráðasjóður

Bjargráðasjóður hefur ekki fastan tekjustofn. Styrkir sem stjórn sjóðsins ákveður hverju 
sinni, taka mið af fjárhæð og stöðu sjóðsins sem byggir á framlögum frá ríkinu.

Það er ljóst að mikil vinna er framundan við endurskoðun á tilgangi og hlutverki 
Bjargráðasjóðs, en um þessar mundir er starfshópur á vegum Matvælaráðuneytisins að 
vinna að endurskoðun á tryggingamálum bænda. Lagaumgjörð um Bjargráðasjóð er mun 
óskýrari en lög um Náttúrhamfaratryggingu Íslands, en þar segir m.a. að Bjargráðasjóður 
sé sjálfstæð stofnun í eigu ríkisins, en hafi áður verið sameign ríkisins, sveitarfélaganna 
og Bændasamtaka Íslands. Tekjur sjóðsins komi einkum með fjárframlagi af fjárlögum en 
ríkisstjórninni sé heimilt að ábyrgjast nauðsynleg lán fyrir sjóðinn og veita honum lán úr 
ríkissjóði gegn veði í eignum og tekjum sjóðsins. Hlutverk sjóðsins sé að veita 
einstaklingum og félögum fjárhagsaðstoð til að bæta meiriháttar beint tjón af völdum 
náttúruhamfara á fasteignum, girðingum, túnum og rafmagnslínum sem tengjast 
landbúnaði, heyi sem notað er við landbúnaðarframleiðslu og vegna uppskerubrests af 
völdum óvenjulegra kulda, þurrka, óþurrka og kals. Fram kemur í lögunum að ef tjón fæst 
bætt með öðrum hætti, s.s. úr almennum tryggingum eða frá Náttúruhamfaratryggingu 
Íslands, fáist þau ekki bætt úr sjóðnum.

Í lögunum segir að stjórn leggi mat á styrkhæfni tjóns, ákveði styrkhlutfall og eigin áhættu 
tjónþola í tjóni, en ákvæðið gerir ráð fyrir að stjórnin setji sér sérstakar vinnureglur um 
veitingu styrkja.

Það er ljóst að lagaumgjörð sjóðsins er ekki í anda nútímalegra stjórnarhátta, þar sem 
gegnsæi og samræmi er forsenda góðrar stjórnsýslu. Reglur um styrkveitingar eru ekki 
almennar, heldur settar fram í hverjum atburði sem á sér stað til að gæta samræmis í 
meðferð hvers afmarkaðs tjónsatburðar. Stjórn sjóðsins er sett í afar erfiða stöðu, þar sem 
fjármögnun Bjargráðasjóðs er algjörlega ófyrirsjáanleg.

Eignarhaldi og aðkomu sveitarfélaganna að Bjargráðasjóði lauk með setningu laga nr. 
49/2009. Með niðurlagningu búnaðardeildar Bjargráðasjóðs, samhliða því að 
búnaðargjald var aflagt, lauk eignaraðild Bændasamtaka Íslands síðan að sjóðnum. Við 
niðurlagningu deildarinnar voru sett lagaákvæði sem heimiluðu að eignum deildarinnar 
yrði ráðstafað til samtakanna, sjá lög nr. 126/2016.

Fylgiskjal I:
Svör við spurningum sem settar eru fram í tillögu til Þingsályktunar

Spurningar sem settar voru fram í þingsályktunartillögu

Náttúruhamfaratrygging taldi rétt að leggja eftirfarandi upplýsingar/ábendingar 
varðandi þær spurningar sem settar voru fram í þingsályktunartillögu, þingskjali 12 - 12. 
mál.

a) hvers konar eignir hafi ekki fengist bœttar ígegnum tryggingar

Allar húseignir á Íslandi eru vátryggðar hjá Náttúruhamfaratryggingu Íslands gegn 
jarðskjálftum, eldgosum, snjóflóðum, skriðuföllum, vatnsflóðum úr ám og lækjum og 
sjávaflóðum. Einnig er lausafé og innbú vátryggt gegn sömu hamförum, ef það er 
brunatryggt hjá vátryggingafélagi. Einnig er skylt að vátryggja veitumannvirki, 
hafnarmannvirki og fjarskiptamannvirki sem eru í meirihlutaeigu ríkis eða sveitarfélaga 
þó þau séu almennt ekki brunatryggð. Loks er skylt að vátryggja brýr lengri en 50m og 
skíðalyftur óháð eignarhaldi.

Almennu vátryggingafélögin bjóða öll uppá svokallaðar húseigenda- eða 
fasteignatryggingar. Þær tryggingar geta innifalið vernd á húseignum gegn tjóni af völdum 
óveðurs, úrhellis, asahláku og snjóþunga, ef vátryggður óskar þess. Almennu félögin bjóða 
einnig upp á vátryggingavernd á innbúi og lausafé, gegn þessu áhættum.

Helstu eignir sem ekki er hœgt að vátryggja gegn náttúruhamförum og fást þvÍ ekki 
bættar ef til tjóns kemur eru:

• Vegir, götur, gangstéttar, plön, ræsi, brýr styttri en 50m og jarðgöng
• Land, landmótun, lóðir, grjóthleðslur, girðingar og skjólveggir á lóð og 

sjóvarnargarðar
• Veitur sem ekki eru í meirihlutaeigu ríkis eða sveitarfélags, t.d. heimarafstöðvar, 

hitaveitur til sveita, ljósleiðarakerfi o.þ.h.
• Ökutæki sem ekki eru sérstaklega brunatryggð sem lausafé eru ekki vátryggð hjá 

Náttúrhamfaratryggingu. Ökutæki sem eru kaskótryggð eru a.m.k. í einhverjum 
tilvikum vátryggð gegn óveðri og flóðum, hjá almennu vátryggingafélögunum, en 
ekki gegn jarðskjálftum og eldgosum.

Mikið hefur verið rætt um skóga- kjarr og sinuelda, og ástæður þess að slíkar hamfarir 
falla ekki undir lög um Náttúruhamfaratryggingu Íslands. Ástæða er til að skoða þann þátt 
betur, sérstaklega með það í huga að nytjaskógar fara ört vaxandi og þar eru umtalsverðir 
hagsmunir í húfi.

b) hvers vegna þær eignir hafi ekki fengist bættar

Það er mat Náttúruhamfaratryggingar Íslands að eigendur húseigna, innbús og lausafjár 
sem orðið hafa fyrir tjónum á síðastliðum árum og hugað hafa vel að vátryggingum sínum, 
hafi almennt fengið tjón sitt bætt í samræmi við lög og reglur sem um stofnunina gilda.

Öðru máli gegnir um þá sem hafa orðið hafa fyrir óbeinu tjóni af völdum þeirra atburða 
sem átt hafa sér stað, en eru inni á hættusvæðum. Með breytingum á skipulagi vegna 
hættumats geta óskemmdar húseignir þurft að víkja eða sæta skilyrðum um takmörkuð 
afnot í kjölfar tjónsatburða. Slíkt er þekkt, t.d. á Seyðisfirði, en þá telja margir að þær bætur 
sem boðnar eru við uppkaup húseigna, dugi ekki til að byggja sambærilega eign annars 
staðar og framboð íbúðarhúsnæðis á markaði er lítið. Því sitji ekki allir eigendur húseigna 
við sama borð.

Eðli máls samkvæmt fást ekki bætur vegna tjóns á eignum sem ekki eru vátryggðar. 
Reynsla Náttúruhamfaratryggingar Íslands er sú að talsvert vantar upp á að eignir, 
einkum innbú og lausafé, sé brunatryggt hjá vátryggingafélagi og um leið vátryggt hjá 
stofnuninni gegn náttúruhamförum.

Í aurskriðunum á Seyðisfirði í desember 2020, voru dæmi um íbúa sem töpuðu öllu sínu 
innbúi og fengu engar bætur því þeir höfðu látið hjá líða að brunatryggja það. Einnig voru 
dæmi um fyrirtæki sem töpuðu lausafé að hluta eða öllu leyti, sem ekki fékkst bætt því 
það var ótryggt.

c) hvort jafnræði sé milli einstaklinga varðandi bætur vegna eignatjóns og ef 
ekki, hvað skýri mismuninn

Bótamál hjá Náttúruhamfaratryggingu Íslands eru stjórnsýslumál. Afgreiðsla bótamála og 
ákvörðun bóta byggir á lögum og reglum sem um stofnunina gilda. Það, ásamt skýrum 
fyrirfram skilgreindum verkferlum gerir það að verkum að jafnræði ríkir milli þeirra sem 
eiga bótarétt hjá stofnuninni í kjölfar náttúruhamfara. Einstaklingar geta átt bótarétt hjá 
almennu vátryggingafélögunum eins og fram kemur í a-lið. Í þeim tilvikum gilda ekki lög 
og reglur Náttúruhamfaratryggingar Íslands, heldur skilmálar hvers vátryggingafélags 
fyrir viðkomandi vátryggingu, sem geta verið mismunandi milli félaga. Þannig geta bætur 
til einstaklinga verið mismunandi eftir því hvort um sé að ræða náttúruhamfarir sem 
Náttúruhamfaratrygging Íslands eða almennu félögin, vátryggja gegn. Einnig getur 
bótaréttur verið mismunandi milli almennu félaganna í samræmi við skilmála þeirra.

d) hvort jafnrœði sé milli einstaklinga eftir því hvort þeir fá bætur vegna tapaðra 
fasteigna ígegnum Náttúruhamfaratryggingu Íslands eða ofanflóðasjóð

Ef húseign verður fyrir tjóni sem bótaskylt er hjá Náttúruhamfaratryggingu Íslands (sbr. 
a-lið) greiðir stofnunin bætur fyrir eignina, sem ákvarðast þannig að vátryggður sé jafn 
vel settur og hann var fyrir atburðinn. Þetta á við hvort sem altjón varð á húseigninni eða 
hlutatjón. Ef tjón verður á eigninni sem varðar öryggi og/eða hollustuhætti hennar skal 
stofnunin sjá til þess að bótum sé réttilega varið áður en þær eru greiddar út, svokölluð 
viðgerðar- og endurbyggingarskylda. Stofnuninni er heimilt að víkja frá viðgerðar og 
endurbyggingarskyldu ef endurbygging er ekki heimil og greiðast bætur þá til eiganda, án 
kvaðar um endurbyggingarskyldu.

Dæmi um slíkt eru húseignir sem eyðilögðust í aurskriðunum á Seyðisfirði, þar sem 
Múlaþing heimilaði ekki endurbyggingu, fyrr en að undangengu hættumati. Í þeim 
tilvikum, greiddi Náttúruhamfaratrygging Íslands bætur til eigenda á grundvelli 
brunabótamats, án kvaða. Brunabótamat samanstendur af afskrifuðu endurstofnverði 

húseignarinnar og kostnaði við förgun rústa. Brunabótamatinu er ætlað að vera lýsandi 
fyrir þann kostnað sem felst í því að reisa sambærilega eign að teknu tilliti til afskrifta 
vegna aldurs o.fl. Kostnaður við lóð er ekki innifalin í brunabótamati. Ofanflóðasjóður 
hefur ekki beina aðkomu að tjónum á húseignum vegna náttúruhamfara. Ef altjón hefur 
orðið á húseign, er málið alfarið hjá Náttúruhamfaratryggingu Íslands. Ef húseign er á 
hættusvæði, hefur Ofanflóðasjóður heimild til að greiða viðkomandi sveitarfélagi allt að 
90% af kaupverði eignarinnar í samræmi við lög og reglur sjóðsins. Eftir því sem 
Náttúruhamfaratrygging kemst næst miðast kaup á húseignum eingöngu við íbúðarhús 
og staðgreiðslumarkaðsverð. Dæmi eru um að staðgreiðslumarkaðsverð sé mun lægra en 
brunabótamat á svæðum þar sem fasteignaverð er lágt. Dæmi voru um það á Seyðisfirði 
að eigendur húseigna fengu andvirði brunabótamats í bætur ef það varð fyrir altjóni, en 
eigendur húsa á hættusvæðinu sem ekki urðu fyrir tjóni, bauðst 
staðgreiðslumarkaðsverð. Það er mat Náttúrhamfaratryggingar Íslands að mikilvægt sé 
að tryggja að í framtíðinni verði jafnræði milli einstaklinga hvað þetta varðar.

e) hvort jafnræði sé milli lögaðila varðandi bætur vegna eignatjóns og ef ekki, 
hvað skýri mismuninn

Sjá ábendingar í c-lið. Það er mat Náttúruhamfaratryggingar að ekki sé sérstakur munur 
á lögaðilum og einstaklingum þegar kemur að jafnræði varðandi bætur vegna eignatjóns.

Hinsvegar er það svo að gjald til Ofanflóðasjóðs er innheimt af öllum húseignum á Íslandi, 
óháð notkun þeirra. Skv. reglugerð nr. 637/1997 er sjóðnum aðeins heimilt að veita fé til 
uppkaupa á íbúðarhúsnæði. Eigendur atvinnuhúsnæðis þurfa því að greiða gjaldið, án 
þess að eignir þeirra öðlist rétt til greiðslna úr sjóðnum.

f) hvort rekstrartjón fáist bætt og hvort atvinnugreinar séu í mismunandi 
stöðu hvað það varðar

Náttúruhamfaratrygging bætir aðeins beint tjón. Ekki eru greiddar bætur vegna óbeins 
tjóns, s.s. rekstrarstöðvunar eða vegna þess að ekki er hægt að nota eignina með þeim 
hætti sem ætlað var vegna tjónsins, t.d. húsaleiga vegna bráðabirgðahúsnæðis. Ekki eru í 
boði vátryggingar á almennum markaði vegna rekstrarstöðvunar í kjölfar náttúruhamfara 
eða húsaleigukostnaðar vegna tímabundinna ráðstafana.

g) hvort tryggingavernd sé breytileg eftir því hvers konar náttúruhamfarir valda 
tjóni,

Í lögum um Náttúruhamfaratryggingu Íslands er vátryggingaverndin bundin við fyrirfram 
skilgreinda atburði, jarðskjálfta, eldgos, skriðuföll, snjóflóð og sjávarflóð. Um alla þess 
atburði gildir alltaf sama tryggingaverndin. Það er skyldutrygging á öllum húseignum þar 
sem vátryggingafjárhæð ræðst af brunabótamati Þjóðskrár. Brunatryggt lausafé er 
vátryggt með sama hætti gagnvart sömu atburðum, en þar er það eigandi í samráði við sitt 
vátryggingarfélag sem ákveður vátryggingarfjárhæðina.

Hjá almennu vátryggingarfélögunum er hægt að kaupa fok- úrhellis- og asahlákutryggingu 
fyrir húseignir og lausafé. Foktrygging bætir tjón, þegar vindstyrkur fer yfir ákveðin 
mörk. Það sama gildir um óeðlilega mikla úrkomu eða asahláku.

Tryggingavernd vegna alls annars en húseigna er því háð því að eigandinn hafi sjálfur valið 
að kaupa sér vátryggingu gagnvart því tjóni sem um ræðir. Lausafé er ekki bætt af hálfu 
Náttúruhamfaratryggingar Íslands nema það sé brunatryggt, því ekki er skylda að 
vátryggja lausfé nema það sé brunatryggt. Það er því ólík tryggingavernd á verðmætum 
eftir því hvers konar náttúruhamfarir valda tjóninu, annars vegar vegna þessarar 
afmörkunar á tegundum atburða sem taldir eru upp í lögum um náttúruhamfaratryggingu 
og hins vegar vegna þess að skilmálar almennu félaganna kunna að vera ólíkir hvað varðar 
eigin áhættu og skilgreiningu atburða sem ekki falla undir náttúruhamfaratryggingu.

h) hvernig kostnaður opinberra aðila sem verða fyrir tjóni sé metinn og úrbætur 
fjármagnaðar

Algengast er að sveitarfélögin haldi saman þeim kostnaði sem fellur á sveitarfélagið í 
kjölfar tjónsatburðar. Í stórum atburðum hafa þau í mörgum tilvikum sent beiðni til 
Forsætisráðuneytisins um fjárstyrki til að standa straum af verulegum kostnaði sem fellur 
á sveitarfélögin. Styrkir frá ríkinu til sveitarfélaga, í kjölfar náttúruhamfara, eru mjög 
mismunandi að eðli og umfangi. Erfitt er að sjá fyrir sér að fullt jafnræði sé milli 
einstaklinga, lögaðila og sveitarfélaga í þeim efnum. Stofnuninni er ekki kunnugt um að til 
séu reglur eða skýrir verkferlar þegar um er að ræða styrki hins opinbera til einstaklinga, 
lögaðila eða sveitarfélaga í kjölfar náttúruhamfara, hvorki um hlutfallstölu 
kostnaðarstyrkja né mælikvarða um hvað teljist „mikill kostnaður“ fyrir einstök 
sveitarfélög.

i) hvernig kostnaður vegna hreinsunaraðgerða í kjölfar náttúruhamfara skiptist 
milli ríkis og sveitarfélaga

Náttúruhamfaratrygging Íslands greiðir fyrir þann hluta sem snýr að hreinsun og frágangi 
sem nauðsynlegur er vegna vátryggðra eigna hjá Náttúruhamfaratryggingu Íslands, en allt 
að 12% af vátryggingarfjárhæð húseigna er vegna frágangs og förgunar. Í kjölfar atburða 
er lögð áhersla á að sveitarfélög haldi aðgreindum kostnaði vegna hreinsunar rústa 
vátryggðra húseigna hjá Náttúruhamfaratryggingar Íslands og annarrar hreinsunar á 
svæðinu. Náttúruhamfaratrygging Íslands hefur greitt þann kostnað sem sannanlega 
fellur til vegna vátryggðra eigna beint til sveitarfélaga. Önnur hreinsun á tjónasvæðum 
hefur fengið mismunandi meðferð eftir aðstæðum, en sveitarfélögin hafa iðulega sótt um 
styrki til ríkisins þegar ljóst er hvert umfang kostnaðar er. Vísað er til svars í lið h, um að 
Náttúruhamfaratryggingu Íslands er ekki kunnugt um að fyrir liggi reglur eða skýrir 
verkferlar hvað þetta varðar eða viðmið um hlutfall styrkveitinga.

j) hvort verkferlar við mat á tjóni og þörf fyrir úrbætur af öllu tagi séu nægilega 
skýrir

Það liggja fyrir skýrir verkferlar við mat á tjóni hjá Náttúruhamfaratryggingu Íslands. Þar 
eru allir ferlar skráðir í gæðakerfi stofnunarinnar og upplýsingar um fyrirhugaða 
málsmeðferð er gefin til þeirra sem tilkynna tjón til stofnunarinnar. Stofnuninni er ekki 
kunnugt um hvort til séu reglur eða skýrir verkferlar við mat á tjóni hjá öðrum aðilum.

Ekki er alveg ljóst hvað átt er við með „og þörf fyrir úrbætur af öllu tagi séu nægilega skýrir“ 
í spurningunni, en hjá Náttúruhamfaratryggingu Íslands er haldið utan um öll frávik og 
nauðsynlegar umbætur og það haft til hliðsjónar við endurskoðun gæðaferla.

k) hvort verkferlar á afgreiðslu bóta til tjónþola séu viðunandi

Það er mat Náttúruhamfaratryggingar Íslands að verkferlar innan stofnunarinnar séu 
mjög skýrir og aðgengilegir. Skjalfest gæðakerfi sem byggir á ISO 9001 hefur verið til 
staðar hjá Náttúruhamfaratryggingu Íslands í meira en áratug og því hafa gefist mörg 
tækifæri til umbóta á ferlum, sem taka mið af þeirri reynslu sem orðið hefur til innan 
stofnunarinnar í ólíkum atburðum. Reynsla úr atburðum á síðustu árum af verkferlum við 
afgreiðslu bóta frá Náttúruhamfaratryggingu Íslands er mjög góð.

Þeir sem krafist hafa bóta vegna staðsetningar húsa á hættusvæðum hafa kvartað yfir 
óskýrum ferlum við meðferð sinna mála, enda eru sveitarfélög almennt ekki í þjálfun við 
að annast bótagreiðslur vegna náttúruhamfara, en það er þeirra hlutverk skv. lögum að 
annast uppkaup á húseignum og endurkrefja Ofanflóðasjóð um 90% af þeim kostnaði.

l) hvaða kostnaður og vinna hafi lagst á ríki og sveitarfélög vegna tímabundinnar 
neyðaraðstoðar til tjónþola, t.d. vegna biðtíma eftir greiðslu bóta og 
endurreisnar

Þetta er ekki á forræði Náttúruhamfaratryggingar Íslands.

m) hvernig stytta megi úrvinnslu- og endurreisnartímabilið með samþættingu 
verkferla þeirra sem að málunum koma.

Í samræmi við afstöðu stjórnar Náttúruhamfaratryggingar Íslands er lagt til að stjórnsýsla 
mála sem lýtur að hvers kyns náttúruhamförum og tjónum vegna þeirra verði einfölduð. 
Tryggð verði samfella og samræmi í afgreiðslu mála þeirra íbúa sem verða fyrir áfalli í 
kjölfar náttúruhamfara og réttindi þeirra skýrð frekar þar sem jafnræðis og meðalhófs 
verður gætt. Slíkt mun stuðla að hraðari endurreisn samfélagsins og flýta fyrir því að líf 
íbúa verði eðlilegt að nýju.

Lagt er til að ein stofnun sinni öllum skyldum ríkisins varðandi varnir, uppkaup eigna og 
vátryggingar gegn náttúruhamförum. Í þessu sambandi er mikilvægt að farið verði yfir 
lagaumhverfi þessara stofnana til að samræma hlutverk og virkni þeirra, líkt og bent var 
á í niðurstöðum tveggja starfshópa sem skipaðir voru árið 2012 og 2015 og þegar hafa 
fjallað um þetta málefni.

fh. stjórnar Náttúruhamfaratryggingar Íslands,

Hulda Ragnheiður Árnadóttir 
forstjóri

